
Annotasiya: Iqtisodiyotda amalga oshirilayotgan islohotlar professional 

iqtisodchi-mutaxassislarni tayyorlash sohasida hal etilishi zarur bo’lgan 

vazifalarni ham yuzaga chiqarmoqda. Bunda iqtisodiy tahlil fanini o’qitish 

bakalavriat va magistratura bitiruvchilari bilim, malaka va ko’nikmalarini 

to’laqonli bo’lishida asosiy o’rinlardan birini egallashi amaliyotda 

tasdiqlanmoqda. Mazkur ishda mutaxassislarni tayyorlash yo‘nalishlari kesimida 

fanni o’rganishning xususiyatlari ko’rib chiqilgan.  

Kalit so’zlar: iqtisodiy tahlil, boshqaruv qarorlari, moliyaviy 

barqarorlik, investitsion loyihalar, baholash, byudjetdan tashqari tushumlar. 

 

O‘zbekiston Respublikasi iqtisodiyotida so‘nggi yillarda amalga 

oshirilgan o‘zgarishlar iqtisodiy tahlil sohasida mutaxassislarning keskin 

yetishmasligini ko‘rsatdi. Shu bilan birga, malakali iqtisodiy  tahlilchilarning 

mavjudligi har qanday mamlakat investitsiya muhitining asosiy tarkibiy 

qismlaridan biridir. Aytish mumkinki, iqtisodiy tahlil bo‘yicha mutaxassislarni 

tayyorlash to‘laqonli qimmatli qog‘ozlar bozorini shakllantirishning asosiy 

vazifalaridan biriga aylanib bormoqda. Shu munosabat bilan iqtisodiy tahlilni 

o‘rgatishning hozirgi amaliyotini ko‘rib chiqishga va Respublikamizda iqtisodiy  

tahlilchilarni tayyorlashni takomillashtirish istiqbollarini belgilashga harakat 

qilamiz. 

Bugungi kunda iqtisodiy tahlil usullari va uslublari quyidagi yo‘nalishlar 

bo‘yicha bakalavr mutaxassislarni tayyorlashda amaliyotda qo‘llashga 

yo‘naltirilgan holda o’qitilmoqda: 

60410100 - Buxgalteriya hisobi va audit (tarmoqlar bo‘yicha);  

60410400 - Moliya va moliyaviy texnologiyalar;  

60410500 - Bank ishi va auditi;  

60410600 - Sug‘urta ishi;  

60410800- Statistika (tarmoqlar va sohalar bo‘yicha);  

60410900- Birja ishi;  

60411000- Investitsion loyihalarga xizmat ko‘rsatish va moliyalashtirish; 

60411200 - Menejment (tarmoqlar va sohalar bo'yicha); 

60412700- Baholash ishi va boshqalar. 

Magistratura bosqichida esa "Buxgalteriya hisobi" va "Audit" 

mutaxassisliklarida magistrlarni tayyorlash doirasida o’qitish amalga 

oshirilmoqda. Bunda o‘quv dasturlarida bakalavriat yo‘nalishlarida “Iqtisodiy 

tahlil”, "Buxgalteriya hisobi" va "Audit" mutaxassisliklarida “Moliyaviy hisobot 

tahlili” fanlari o‘qitilishi nazarda tutilgan. 

Ushbu yo‘nalishlarda o’qitiladigan fanlarning o'quv rejasi kadrlar 

tayyorlash talablarini hisobga olgan holda ishlab chiqilgan xo'jalik yurituvchi 

sub'ektlarning xo'jalik faoliyatini tahlil qilish va muayyan xo'jalik birligining 

faoliyat ko'rsatish natijalarini, moliyaviy holatini, rivojlanish istiqbollarini 

iqtisodiy tahlil qilish ko'nikmalariga ega bo'lgan mutaxassislarni tayyorlashga 

imkon beradi. Ta'lim alohida olingan korxona (tashkilot, muassasa) bo'yicha 

boshqaruv qarorlarini qabul qilishga imkon beruvchi tahlil o’tkazish va 

xulosalar olish malakasiga ega iqtisodchi-mutaxassislarni tayyorlashga 

qaratilgan.  

Shu bilan birga, axborotning asosiy manbalari korxonaning o’zida 

yaratilgan ma'lumotlardir. Korxona bilan etkazib beruvchilar, pudratchilar, 

xaridorlar, investorlar sifatida ishlash istiqbollari bilan bog'liq muammolarni hal 

qilishda iqtisodiy tahlil natijalari yetarli. Biroq, mablag'larni investitsiya qilish 

yo'nalishlari ro'yxati kengayishi, jamoaviy investitsiya institutlarining paydo 

bo'lishi, yuridik va jismoniy shaxslarning bo'sh pul mablag'larini ishonchli 

boshqarish bilan bog'liq holda, ayniqsa investitsiya sohasida qarorlar qabul 

qilishda boshqa muammolarga javob izlash zarurati tug'iladi. 

“Bank ishi va auditi” yo‘nalishi bo‘yicha bakalavrlarni tayyorlashda   

“Iqtisodiy tahlil” fanini o’rganish potentsial qarz oluvchilarni kredit olish uchun 

berilgan buyurtmalarini ko’rib chiqishda, bank mijozlarining moliyaviy 

barqarorligiga baho berishda, yangi mijozlarni jalb qilishda ularning    moliyaviy 

holatini o’rganishda yuzaga keladigan savollarga javob topishda zarur 

bo’ladigan bilim va malakalarni olishga imkon beradi.  Bunda tegishli 

ko’rsatkichlarni hisoblash, ularni qarorlarni qabul qilish jarayonida qo’llash 

tartibi me’yoriy hujjatlarda, xususan, banklarning kredit siyosatida belgilab 

beriladi. Ushbu maqsadda O‘zbekiston Respublikasi Vazirlar Mahkamasining 

2018 yil 14 dekabrdagi 1013-sonli Qaroriga ilova qilingan “Davlat ishtirokidagi 

korxonalarning moliyaviy-iqtisodiy holati tahlilini o‘tkazish” Reglamentida 

keltirilgan qoidalardan ham foydalanish mumkin. Chunki, mazkur 

Reglamentning 4-bandi 2-qismida ustav fondida (ustav kapitalida) davlat ulushi 

mavjud bo‘lmagan xo‘jalik jamiyatlari boshqaruv organlarining qaroriga ko‘ra 

jamiyatning moliyaviy-iqtisodiy holati tahlilini o‘tkazish uchun mazkur 

Reglament qoidalarini tatbiq etishlari mumkin deb belgilab qo’yilgan. 

“Sug‘urta ishi” yo‘nalishi bo‘yicha bakalavrlarni tayyorlash jarayonida 

“Iqtisodiy tahlil” fanini o’qitish mijozlarning hisobot ma’lumotlari asosida 

sug’urta shartnomalarini tuzishda yuzaga kelishi mumkin bo’lgan noxush 

holatlarni oldini olish imkonini beradi. Bunda balans bo’yicha murojaatchi 

korxona aktivlarini o’rganish asosida sug’urtalash nazarda tutilayotgan mol-

mulkning mavjudligi, holati, sifati, texnik holatiga baho beriladi. 

Shuningdek, sug'urta kompaniyalarining o’zining moliyaviy-xo’jalik 

faoliyatining tahlili ham iqtisodiy tahlilning o’rganish ob’ekti bo’lib, o’z ichiga  

tashkilot ishonchliligini baholash, uning faoliyatini optimallashtirish, hamkorlik 

qilishda boshqaruv qarorlarini qabul qilish uchun mo'ljallangan amallar 

to'plamini qo’llashni oladi. Bunda, sug'urta kompaniyasining moliyaviy 

barqarorligini baholash orqali uning ishonchliligi o’rganiladi.   

Tahlil qilishdan asosiy maqsad esa sug'urta kompaniyalarining to'lov 

qobiliyatini hamda moliyaviy natijalarini, shuningdek ushbu biznesni yanada 

samarali yuritish va rentabelligini oshirish yo'llarini aniqlash hisoblanadi. 

Tahlilning maqsadlari sifatida sug'urta kompaniyalari moliyaviy ahvolini 

baholash; moliyaviy holatdagi o'zgarishlarni hisoblash; moliyaviy ahvolni 

o’zgartirishi mumkin bo’lgan omillar ta’sir darajasini hisoblab chiqish; 

kompaniya moliyaviy ahvoli o’zgarishining asosiy yo’nalishlarini bashoratlashni 

belgilasa bo’ladi.  

Mazkur bakalavriat yo‘nalishida “Iqtisodiy tahlil” fanini o’rganish 

jarayoni ko’rsatilgan maqsadlarni amalga oshirishni ta’minlashga yo’naltirilishi 

zarur. 

“Investitsion loyihalarga xizmat ko‘rsatish va moliyalashtirish” 

yo‘nalishi bo’yica tayyorlanayotgan mutaxassislarda sakllantiriladigan tahliliy 

ko’nikmalar ko’rib chiqilayotgan  loyihalarning amalga oshirilish ehtimoli, 

moliyaviy qoplanishi, loyihalar qatnashchilarining  o’z mablag’lari bilan 

qatnashish imkoniyatlariga baho berish, loyihalar bo’yicha optimal qarorlar 

qabul qilish ehtimolini oshirishga imkon beradi. 

“Menejment (tarmoqlar va sohalar bo'yicha)” bakalavr yo‘nalishi 

bo’yica korxonalar boshqaruvchlarini tayyorlash moliya-xo’jalik faoliyatini 

samarali yuritishda qabul qilinadigan qarorlarni har taraflama baholay olish 

ko’nikmalarini shakllantirishni nazarda tutadi. “Iqtisodiy tahlil” fanini asosiy 

usullarini o’rganish menejerlar xizmat vazifalarini bajarishda foydalaniladigan 

axborot manbalariga kompleks baho berish imkonini yaratadi. 

”Statistika (tarmoqlar va sohalar bo‘yicha)” yo’nalishi bitiruvchilari 

uchun umumlashtiriladigan ko’rsatkichlarni real voqelikni aks ettirishi, taqdim 

etilayotgan hisobotlarning aniqlik darajasi, ularning korxona faoliyatini to’liq 

qamrab olishi kabi savollarga aniq javob olish juda muhim. Bunda tahlil 

bo’yicha tegishli malaka va ko’nikmalarga ega bo’lishlari “Iqtisodiy tahlil” 

fanini o’zlashtirish bilan chambarchas bog’liq.    

“Baholash ishi” ta’lim yo’nalishi bo’yicha tayyorlanayotgan bakalavrlar 

egallagan bilim, malaka va ko’nikmalar mutaxassislarning ish qamrovini asosiy 

vositalarni baholash darajasidan korxonalarni mulk kompleksi sifatida baholash 

darajasigacha kengaytirish imkonini beradi. Bunda tahlil usullari baholashda 

yo’l qo’yilishi mumkin bo’lgan og’ishishlarni aniqlash va ularning ta’sir 

darajasini bartaraf etish va qisqartirish imkonini beradi. 

“Moliya va moliyaviy texnologiyalar” bakalavriat ta’lim yo’nalishi  

bitiruvchilari bo’lgan mutaxassislar tashkilotlarning byudjetdan tashqari 

tushumlar haqidagi ma’lumotlarini o’rganish, ularni baholash, manbalarini 

kengaytirish orqali qo’shimcha daromadlar topish bo’yicha qabul qilinadigan 

qarorlarni aniqligini ta’minlashlari zarur. Ushbu holatda “Iqtisodiy tahlil” fanini 

o’rganish zaruriyati oshib boradi. 

Ko’rib o’tilgan jihatlar professional iqtisodchi-mutaxassislarni 

tayyorlash sifatini oshirish, iqtisodiy  tahlil fanini o’rganish va olingan bilim, 

Malaka va ko’nikmalarni amaliyotda qo’llash orqali tegishli mutaxassislar ish 

samaradorligini oshirishga imkon beradi deb umid qilamiz.  

